
1.
Agtergrond
1.1
Die Sinode wys keer op keer verteenwoordigers aan.  Hulle verteenwoordig die Sinode in gesamentlike werksaamhede.  Hierdie gesamentlike werksaamhede wissel van die werk van die Algemene Sinode, tot samewerking met ’n enkele Sinode.

1.2
Daar is ’n verwagting by die verteenwoordigers om iewers verslag te lewer en hulle ervarings te deel.  Hierdie verslag kan by Bedieninge gelewer word, maar die werksaamhede is nie altyd noodwendig aan Bedieninge gekoppel nie.  Verder is daar ook die behoefte dat die inligting aan die gemeentes deurgegee word.

2.
WYSE VAN Terugvoer deur
2.1
Die Sinodale Diensraad het besluit dat verteenwoordigers soos volg terugvoer oor die verskillende werksaamhede gee.


Een:
Tydens gewone vergaderinge van die Sinodale Diensraad word verteenwoordigers beurtelings betrek.


Twee:
Die Bedieninge kan ook verteenwoordigers versoek om tydens hulle vergaderinge terugvoer te gee.

2.2
Daar is versoek dat die terugvoer op volgende klem behoort te lê:


Een:
Wat is die afgelope tyd tot nut van die gemeentes gedoen?


Twee:
Gee netwerk besonderhede.


Drie:
Watter toekomsbeplanning word gedoen?

3.
Groepe verteenwoordigers
3.1
Die volgende groepe verteenwoordigers bestaan tans:

3.1.1
Taakspanne Algemene Sinode

Moderamen (1), Algemene Diensgroep Diensgetuienis (2), Algemene Diensgroep Gemeente Ontwikkeling (3), Gemeente Dienste Netwerk (4), Algemene Taakspan Regte (5), Algemene Taakspan Fondse (6), Algemene Taakspan ABID (7), Algemene Taakspan Kommunikasie en Media (8), Bybelgenootskap (9) en Christelike Lektuurfonds (10).

3.1.2
Teologiese Opleiding

Pretoria (1), Bloemfontein (2) en Stellenbosch (3).

3.1.3
Dagbestuur Sinodale Diensraad

Gesprek met die Noordelike Sinode (1) en Gesamentlike Sinodale Kommissie van die vier Transvaalse Sinodes (2).

3.1.4
Versorgingsaksies

Christelike Maatskaplike Raad Gauteng-Oos (1), Christelike Maatskaplike Raad Mpumalanga (2), Christelike Afhanklikheidsdiens - CAD (3) en Kerklike Maatskaplike Diensteraad (4).

3.1.5
Getuienisaksies

Gesamentlike Kommissie vir die Evangeliebediening in Frankryk GKEF (1), Gesamentlike Sendingwerk in Mosambiek (2), Gesamentlike Sendingwerk in Swaziland (3) en Sinodale Getuienisforum (4).

3.2
Die volgende beurte is bepaal:


Een:
Taakspanne Algemene Sinode


Twee:
Versorgingsaksies


Drie:
Getuienisaksies


Vier:
Teologiese opleiding en Dagbestuur

3.3
Die eerste groep verteenwoordigers, wat terugvoer gelewer het, was die persone wat in die Taakspanne van die Algemene Sinode dien.  Hulle terugvoer is gedurende Augustus 2008 aan elke gemeente en predikant gestuur.
3.4
Die tweede groep verteenwoordigers is die persone wat die Sinode in die verskillende versorgingsaksies verteenwoordig.  Die aksies is:

Christelike Maatskaplike Raad Gauteng-Oos (1), Christelike Maatskaplike Raad Mpumalanga (2), Christelike Afhanklikheidsdiens - CAD (3) en Kerklike Maatskaplike Diensteraad (4).
4.
CHRISTELIKE MAATSKAPLIKE RAAD GAUTENG-OOS

Die CMR Oos is die hoofkantoor met twee bene Mpumalanga en Gauteng-Oos.  Die provinsiale verdeling is deur die provinsies wat ook poste finansieel ondersteun, vereis.

Die hoofkantoor bestaan uit ’n maatskaplike werker, sekretaresse en finansiëlebeampte.  Die pos en alles wat daaruit voortspruit, word bykans voluit deur die Sinode finansieel gedra, heelwat donasies vir die verdienstelike werk word ook van ander bronne ontvang.

Die maatskaplike werker is mev Annemarie de Bruyn.  Sy is die aannemings en ongehude ouersorg werker.  Saam met ’n span vrywilligers en ander spesialiste, hanteer sy alles wat nodig is vir persone wat op hierdie gebied ondersteuning en diens, vereis.  Kinderlose egpare ontvang berading, aanneem ouerpare word begelei, die trauma van babas wat buite die eg verwek is, word hanteer en die moeders en soms vaders ook, word begelei om verantwoordelike besluite te neem.  Baie van haar tyd word bestee aan herkoms navrae, dit is persone wat deur die jare vir aannemings uitgeplaas is en na mondigwording meer wil uitvind oor waar hulle vandaan kom, selfs hulle ouers indien moontlik, wil ontmoet.  Dit is ’n sensitiewe, tydrowende en baie emosionele proses vir almal wat geraak word.  Al hoe meer swart babas word deur die kantoor by swart ouers wat kom aanklop, geplaas.

Indien daar oor die werk gevra sou word: Wat is tot nut van gemeentes gedoen?

Die kort opsomming is duidelik.  Hierdie werk kan op geen manier deur gemeentes, hanteer word nie.  Die nodige kundigheid ontbreek.  Die staat stel wetlike vereistes vir die hantering van hierdie sake wat net deur ’n kundige spesialis gedoen kan word.

4.1
Wat Gauteng–Oos betref:

Die afgelope jaar het daar heelwat nuwe dinge gebeur.  Me Nita van der Merwe het afgetree en is opgevolg deur me Henda van der Merwe as direkteur.

4.2
Wat is tot nut van gemeentes gedoen?

Een:
Die direkteur is die persoon wat met die owerhede skakel vir onder andere subsidies van gemeentelike- en ringsposte en projekte.  Goeie verhoudings word gehandhaaf met die Pretoria en Johannesburg welsynkantore.  Pretoria ter wille van werksaamhede in Silverton, Cullinan, Refilwe, Bronkhorstspruit, Zithobeni, Onverwacht, Nelmapius, Meyerspark en ’n gedeelte van die werksaamhede in Lyttelton.

Die Johannesburg welsynkantoor moet weer geken word wanneer ons in Ivorypark, Ebonypark en Kaalfontein werk.

Die direkteur onderhandel met die welsynskantore vir die nodige subsidies om met die werksaamhede in die gebiede te aangaan.  Die staat vereis dat die senior persoon in diens die onderhandelings moet doen.

Twee:
Opleiding en ondersteuning van werkers
Die werkers, hulle het van 13 na 22 vermeerder – dit is supervisors (4), maatskaplike werkers en maatskaplike hulpwerkers, word deurlopend ondersteun en van gepaste advies bedien.  Die beroepspesifieke en emosionele ondersteuning en advies wat die werkers van die supervisors en direkteur ontvang, is alles in belang van die werk wat in gemeentes gedoen word.  Die begeleiding wat die gemeentelike werkers ontvang om hulle in hofsake en ander uiters moeilike gevalle by te staan en weer te help ontlaai, is kosbaar.  Dertien spreekkamers het 14,950 persone bereik!

Drie:
Projekte
Die maatskaplike werkers, met behulp van die supervisors, ondersteun en inisieer verskeie projekte wat gemeentes aanpak onder mense in nood.  Hulle is gemeentes ook in talle gevalle behulpsaam  in die insameling van fondse.

Vier:
Diens met deernis
Die CMR is mede-verantwoordelik dat die Kerk nog ’n beeld na buite het; dat mense in nood bygestaan word.  Baie van die gemeentes se barmhartigheidsdiens kan nie sonder die kundigheid van die maatskaplike personeel hanteer word nie.

Vyf:
Fondsinsameling
Oor ’n aantal jare is daar gestoei om die beeld van die CMR te verbeter en uit te bou.  Kundige hulp is ingeroep, DEVCOM het die aanvanklike ondersoek gedoen en verskeie aanbevelings gedoen.  Die belangrikste was dat die CMR nie as ’n versplinterde organisasie, sonder ’n oorkoepelende beeld, wat insluit logo en alles wat daarmee saam gaan, kan hoop om fondse van bronne buite die kerk te werf nie.  Die groot donateurs soek groot projekte en die werk van ’n enkele kantoor is te klein.  Die proses is nou bykans afgehandel en daar kan nou met opgewondenheid en afwagting vorentoe gekyk word.  Indien die projek slaag, glo ons dat die gemeentes ook by die fondse wat gewerf gaan word sal baat.

4.3
Netwerk besonderhede
Die CMR is een groot netwerk met skakeling na al die gemeentes in die Sinode.  Hulle werk ook baie nou saam, met die betrokke staatsinstellings en ander welsynsorganisasies.

4.4
Toekomsbeplanning
Daar word baie hard gewerk aan die oorkoepelende eenheidsbeeld, korporatiewe identiteit, van die CMR, einde Oktober 2008 is die nuwe logo bekendgestel in Gauteng-Oos.  Ons hoop dat die beeld bekend sal word by elke burger van die RSA, sodat hulle nie net met vrymoedigheid sal kom aanklop vir hulp nie, maar ook bereid sal wees om die werk finansieel te ondersteun. 

Ten einde gemeentes en predikante ingelig te hou oor die werksaamhede, word daar gewerk aan ’n webblad en elektroniese inligtingsbrief – een van die tekortkominge waarop ons gewys is, is gebrek aan kommunikasie!

Die nuwe Kinderwet asook die Wet vir Bejaardes hou unieke uitdagings en aanpassings vir die Kerk se werksaamhede met die persone in.  Daar word beplan om geleenthede te skep waar gemeentes volledig oor alle ter saaklike aspekte ingelig sal word.

Johann Fourie

5.
CHRISTELIKE MAATSKAPLIKE RAAD MPUMALANGA

5.1
Wie is CMR Mpumalanga?

Ons kom almal uit die SKDB-era.  Jare gelede – toe al die nuwe strukture en verhoudinge binne ons Sinode gebore is – het die ou SKDB plek gemaak vir Professionele Dienste.  Dit was egter nie lank nie, of Professionele Dienste het CWR geword – met ’n CWR Oos, ’n CWR Gauteng-Oos en ’n CWR Mpumalanga.  Nou, ’n paar jaar en baie, baie ure se harde werk later, praat almal uit een mond – want nou is almal CMR.

CMR Mpumalanga word bestuur deur ’n bestuurskomitee waarvan Ds Eddie le Roux die voorsitter en Ds Tinus Prinsloo die sekretaris is.  Die samestelling van die bestuurskomitee weerspieël egter ’n groot verskeidenheid van bevolingsgroepe en kerkverbande.  My mening is dat wanneer die kerk oor kerklike samewerking en selfs ook oor kerkhereniging praat, by CMR Mpumalanga kers opgesteek kan word.

5.2
Wat is die afgelope tyd tot nut van die gemeentes gedoen?
· In al die CMR-kantore bestaan amoedeverligtingsprojekte (kos- en klereprojekte, lewensvaardigheidprojekte, projekte met die oog op die opheffing van ’n bepaalde belangegroep soos bejaardes of tieners, ensovoorts).  Hierin word met leraars en lidmate in spanverband saamgewerk.

· Morele verval word op enige denkbare manier aangespreek:  in die spreekkamer, in gereelde groepe, in gemeenskapsprojekte (herhaaldelik of eenmalig), in samewerking met gemeentes, skole, en ander professionele diensverskaffers soos mediese dokters en sielkundiges.

· In Lydenburg het ’n asseseringsnetwerk onder leiding van CMR Lydenburg tot stand gekom waarby nie net kliënte van CMR nie maar oor gemeentelede baat vind.

· In Middelburg was CMR betrokke by die organiseer en aanbied van ’n kreatiwiteitsdag.  Deur hierdie projek is aan enkellopende mense die geleentheid tot gesonde sosialisering gebied.

· CMR Middelburg is betrokke by die pastorale sorgsentrum van Middelburg-Suid.  Trauma word gehanteer, asook groepe vir substansafhanklikes.

· CMR Middelburg lewer ook insette wat die strategiese beplanning rondom versorging van lidmate betref, en is betrokke by die plaaslike sentrum vir haweloses.

· CMR Ermelo is tans besig om die totstandkoming van ’n plek van veiligheid-huis sowel as ’n pleeghuis te ondersoek.  Die plaaslike gemeentes – nie net NG gemeentes nie – in hierin belangrike rolspelers.

5.3
Gee netwerkbesonderhede

· In Lydenburg is ’n nuwe pleegouerkeuringsdiensgroep op die been gebring.  Hierdie diensgroep stel gemeentes in staat om inspraak in die keuringsprosesse te kry, omdat alle sake nou nie meer na Middelburg verwys word nie.

· Vanuit byna alle CMR-kantore word gereeld met leraars van die plaaslike gemeentes geskakel.  Hieruit spruit voort dat CMR hul dienste rondom die behoeftes van gemeentes inrig.  Deur skakeling met CMR raak gemeentes ook toenemend by lidmate in nood betrokke, wat onder andere armoedeverligting tot gevolg het.

· Waar skakeling met leraars nie gereeld of glad nie plaasvind nie, is dit hoofsaaklik te wyte aan vakante poste, die hoë omset van personeel en die gebruik van tydelike personeel met beperkte posomvang en dienstermyne terwyl poste geadverteer word.

· In talle gebiede (byvoorbeeld Komatipoort, Barberton en Ermelo, maar ook elders) word hande heelwat wyer gevat as net met NG Kerke.  Dit is glad nie meer vreemd nie dat leraars en lidmate van byna elke denkbare denominasie betrokke is by CMR se projekte en selfs in CMR-besture dien.  Veral die verskillende CMR-kantore se skakeling en samewerking met die VGK verdien vermelding.

· In die meeste gebiede vind CMR-aanbiedings tydens eredienste, vergaderings, kleingroepbyeenkomste, ensovoorts plaas.  DVD's word gewys, nuusbriewe en pamflette word versprei, keurige uitstallings word voorberei.  Hieruit word gemeente- en individuele lidmaatbetrokkenheid by ’n groot verskeidenheid gemeenskapsprojekte (armoede, werkskepping, tuisversorging, straatkinders, huise vir haweloses, pleeghuise, plek van veiligheid-huise, bejaardesorg, tieners, noodverligting tydens natuurrampe, voorsiening van skoolgelde, ensovoorts) gebore.

· Nuusbriewe vanuit CMR-kantore, asook vanaf die lessenaars van die supervisors en die direkteur word direk na leraars en gemeentes versprei.

· Vir CMR Mpumalanga (lees: alle CMR-kantore) is sigbaarheid belangrik.  Daarom word die bestuursvergadering elke kwartaal en die algemene jaarvergadering elke jaar in ’n ander dorp gehou.  Tydens al hierdie vergaderings word gesprek gevoer met die personeel van die plaaslike CMR-kantoor en waar moontlik ook met die plaaslike leraars.

· Bemarking van dienste en projekte vind plaas by wyse van gemeenstes se nuusbriewe, berigte in plaaslike koerante en tydens uitsendings van plaaslike en nasionale radiostasies.

5.4
Watter toekomsbeplanning word gedoen?

· In Lydenburg sowel as ander dorpe gaan nuwe deure vir die kerk oop wat die kerk se betrokkenheid by skole betref.  In hierdie verband word baie nou met die skole se jeugwerkers saamgewerk.

· Skakeling met predikante, veral met NG predikante, bly vir CMR 'n saak van erns.

· Sake wat die hoogste prioriteit geniet, is gesinne, armoede en vigs.  CMR wil graag die voertuig wees waarmee gemeentes en lidmate aan die nood van mense blootgestel word – ook in die sogenaamde "rural areas."

· Skakeling met die VGK vind plaas wat ten doel het om die VGK te help om met die Departement Welsyn en Maatskaplike Ontwikkeling te onderhandel vir gesubsidieerde maatskaplike werkposte.  Indien sodanige poste realiseer, sal werkers by CMR aangestel word wat die samewerking tussen die NG Kerk en die VGK sal bevorder.

5.5
Slot

Dit is my mening dat:

· Die direkteur en supervisors wat by die verskillende CMR-kantore leiding neem, lojale en hardwerkende, toegewyde mense is;

· Die werk wat CMR in Mpumalanga doen, uiters professioneel en van hoogstaande gehalte is;

· Die finansiële bestuur van CMR Mpumalanga nougeset en onberispelik geskied;

CMR Mpumalanga (lees:  alle CMR-kantore) op ’n sigbare wyse die hande en voete van Jesus in die samelewing is;

· Die Oostelike Sinode hierdie sterk organisasie moet koester en beskerm.

Beste wense

Jaco van Niekerk, Ermelo - Sinodale Verteenwoordiger: CMR Mpumalanga

6.
CHRISTELIKE AFHANKLIKHEIDSDIENS (CAD)

Die Christelike Afhanklikheidsdiens (Eng: Christian Action for Dependence), afgekort as die CAD, is ŉ nie winsgewende organisasie.

6.1
Die hoofdoelstelling van die CAD is om te verseker dat herstellende substansafhanklikes, hulle weerhou van die gebruik van afhanklikheidsvormende substanse en daarom het die CAD ten doel om

6.1.1
Afhanklikes te identifiseer en te motiveer om vir behandeling in goedgekeurde behandelingsentra te gaan.

6.1.2
Finansiële en praktiese ondersteuning van die afhanklike en die betrokke naasbestaandes en/of mede-afhanklikes tydens en na afloop van behandeling.

6.1.3
In samewerking met die  Staatsdepartemente en organisasies betrokke met die opstel, uitvoer en evaluasie van die bekamping van substansafhanklikheid; kerke; besigheidsorganisasies;  skole en ander belanghebbende organisasies en –indiwidue, poog die CAD om:

6.1.3.1
weerbaarheid teen afhanklikheidsvorming te bevorder en

6.1.3.2
’n nasorgdiens aan herstellende substansafhanklikes en hulle naasbestaandes en mede-afhanklikes te lewer

6.2
Groepe

Die gebiedskomitee bestaan tans uit ses groepe naamlik:

6.2.1
Monument (Lyttelton)
 Hennie Stander
083 227 5484

6.2.2
Laeveld (Nelspruit)
Ferdi Potgieter
082 382 9360

6.2.3
Newcastle
Peter Kumlehn
082 455 8421

6.2.4
Volksrust 
Gerda Marais
017 735 5808

6.2.5
Kriel
Lorette Vosloo
083 230 6412

6.2.6
Pongola
Kobus Erlank
082 567 9057

(U sal bemerk dat Newcastle en Pongola wat in die sinodale gebied van KwaZulu-Natal val hierby ingesluit is. Aangesien daar egter geen Gebiedskomitee in KwaZulu funksioneer nie, ressorteer laasgenoemde egter nog onder ons.)

Wat betref die funksionering van die CAD-groepe op die platteland soos in die geval van Volksrust, Kriel en Pongola gaan dit met die genade van Bo, baie goed.  Die lede is baie minder as in die stedelike gebiede, ongeveer 8 tot 12 lede per groep.  Verder wissel hierdie groep se lede ook teen ’n geweldige tempo.  Sodra die afhanklikes gerehabiliteer het en weer op  die been is verhuis hulle na groter gebiede waar daar gewoonlik meer werksgeleenthede is en gevolglik is daar dus ’n voortdurende uittog van CAD-lede vanuit die platteland.

Met die groepe in die groter en stedelike gebiede soos Lyttelton, Nelspruit en Newcastle gaan dit tans wat getalle betref baie goed en is daar ook meer stabiliteit in die groepe. Hierdie groepe bestaan uit sestig plus lede waarvan gemiddeld veertig lede per aand byeenkomste bywoon.

6.3
Toekomsbeplanning

In die verlede het sommige CAD-groepe as ondersteuningsgroepe in terme van huidige konsepwetgewing gefunksioneer terwyl ander as nasorggroepe gefunksioneer het.  Om eenvormigheid onder die onderskeie streke te bevorder, is daar op die jongste Nasionalevergadering besluit dat die CAD voortaan as ’n nasorgorganisasie sal funksioneer.

Bogemelde besluit het tot gevolg dat sommige groepe strategiese aanpassings moet maak. Besture van die groepe sal egter deur ons Nasionale kantoor toegerus word om die nodige aanpassings te kan implementeer.

Verder het dr Ray Eberlein van die Monumentgroep ’n Lewenstyl veranderingsprogram ontwikkel wat reeds met groot sukses in die groep asook by verskeie rehabilitasiesentrums in Pretoria en omgewing aangebied word.  Die strewe is dat hierdie program uiteindelik deur alle CAD-groepe en maatskaplike werkers landswyd gebruik sal word om die aanpassing van die gerehabiliteerdes en hulle mede-afhanklikes na behandeling te vergemaklik.

Groete

Jaap Gerenger

7.
KERKLIKE MAATSKAPLIKE DIENSTERAAD (KMDR)

Die Organisasie bestaan uit verteenwoordigers van al tien Sinodes van die NG Kerk se maatskaplike dienste.

7.1
Doelstellings:

7.1.1
Bevorder die gemeenskaplike belange van sy lede se maatskaplike dienste

7.1.2
Skep ruimte vir onderlinge oorlegpleging tussen lede.

7.1.3
Is ’n platform vanwaar eksterne skakeling en bedinging in belang van die lede plaasvind.

7.2
Doelwitte:

7.2.1
Beywer hom vir onderlinge bemagtiging, strategiese besinning, ontvangs, versameling, verwerking en deurgee van inligting.

7.2.2
Tree as mondstuk van sy lede op.

7.2.3
Beïnvloed die eksterne omgewing in belang van sy lede.

7.2.4
Soek konstruktiewe samewerking met ander instansies deur skakeling, netwerkvorming, ooreenkomste of affiliasie.

7.2.5
Soek en ontwikkel nuwe hulpbronne vir die befondsing van sy eie werksaamhede en vir die maatskaplike programme van sy lede en betaal sodanige fondse oor aan sy lede.

7.2.6
Bevorder die blootstelling van die dienste met die Staat en ander instansies met die oog op bemarkingskommunikasie en hulpbronontwikkeling.

7.2.7
Koördineer sodanige programme en projekte van sy lede waar dit sinvol en wenslik is om dit gesamentlik aan te pak.

7.3
Wat is tot nut van gemeentes gedoen?

Die KMDR is die maatskaplike diens van die kerk se stem by die sentrale owerheid.  Alle onderhandelinge wat daar gevoer word, is uiteindelik in belang van die werkers en die werk op gemeentevlak.  Daar word op hierdie vlak oor beleidsake en wetgewing saamgepraat en insette gelewer wat noodsaaklik is vir die sinvolle voortsetting en befondsing van die diens.

7.4
Netwerk besonderhede

Uit die aard van die samestelling het ons hier ’n netwerk waar die direkteure dwarsoor die land mekaar onmoet en skakel.  Die kerklike verteenwoordigers van die onderskeie CMRade leer mekaar ook hier ken, bou verhoudings, gedagtes word uitgeruil en suksesse word gevier.  Dit is ’n belangrike skakel organisasie vir die maatskaplike werk van die kerk.

7.5
Toekomstige beplanning

7.5.1
Dien as motiveerder om die lidorganisasies aan die webblad van die NG Kerk te koppel, sodat op datum inligting daar verkry kan word.

7.5.2
Is aan die onderhandel met die regering ten einde ’n ooreenkoms te bereik vir die befondsing van die godsdienssektor se maatskaplike projekte.

7.5.3
Die transformasie van kerklike maatskaplike dienste word al hoe meer vereis.  Die KMDR is besig om ’n dokument hieroor op te stel waarin die lidorganisasies se standpunt baie duidelik gestel sal word.

7.5.4
Die maatskaplike aspekte wat in ag geneem behoort te word wanneer dit gaan oor lyfstraf en dissipline word nagevors, sodat ’n bydrae gelewer kan word in die kerklike debat oor hierdie sake.

7.5.5
Insette word gelewer oor die opleidingsvereistes vir maatskaplike werkers en hulpwerkers.  Daar word ook indringend gekyk hoe die tekort in werkers hanteer gaan word.

Dankie vir die geleentheid om u te kon inlig oor hierdie werk wat onsigbaar is vir baie, maar tog uiters noodsaaklik en betekenisvol is.

Johann Fourie

